
Олиму фозиллар юрти бўлмиш Бухоройи Шариф асрлар давомида 

жаҳон илму-фани ва маданиятига юзлаб алломаларни етиштириб берганлиги 

сир эмас. Дунёга машҳур буюк ва зариф донишмандлар ижод қилган  

Бухоронинг илмий-адабий муҳити, санъат тарихи, маданий тамаддун сифат 

хусусиятларини кузатиш ғоятда мароқли.  

Сомонийлар давлати таркиб топиб, сиёсий ва маданий ҳаётнинг гуллаб 

яшнаши  давридан бошлаб илм-фан тез суръатларда ривож топди. 

Сомонийлар давлатининг маркази бўлган  Бухоро шаҳри  йирик фан ва 

маданият ўчоғига айланди ва Шарқнинг турли томонларидан илм истаб 

келганлар бу гўшадан мурод ҳосил қилдилар.  

Араб халифалигидан сиёсий  ва маъмурий томондан деярли мустақил 

бўлган давлатда араб маданияти ўрнига қадимий маданий анъаналарнинг 

қўллаб-қувватланиши ҳамда рағбатлантирилиши  бетакрор  дурдоналарнинг 

яратилишига сабаб бўлиб, фалсафа, мантиқ, риёзиёт, табииёт, тил ва адабиёт, 

шеърият соҳасида улкан ютуқларнинг қўлга киритилишига олиб келди. 

Шу даврнинг машҳур донишманд алломалари қаторида, бутун 

башариятнинг барча даврларда том маънодаги буюк даҳо мутаффакир 

фарзанди ҳисобланган Ибн Синонинг номи алоҳида фахр ҳамда эътироф 

билан тилга олинади. 

   Фаннинг 40 дан ортиқ  соҳалари билан шуғулланиб илмий хулосалар 

ҳамда кашфиётларга эришган ибн Сино ҳам бошқа мутафаккирлар каби 

ўзининг таълим-тарбияга оид қарашларини ижтимоий-фалсафий қарашлари 

билан боғлиқ ҳолда ифодалаган, махсус рисолаларда талқин этган. 

Ибн Синонинг ранг-баранг услуб ҳамда хилма-хил жанрларда ёзган  

рисолалари негизида   маърифат асосида жамиятни  равон ривожини, осуда 

ва саодатли турмушни таъминлаш, ёвузликни йўқотишга хизмат қилувчи, 

соғлом тартиб–интизомни яратиш, идеал ҳумдор, ватан ва халққа бўлган 

бетакрор муҳаббат ғоялари ётади.  

Шунингдек, ақл тафаккурни ҳамма нарсадан устун қўйиш, илму 

донишга интилиш, инсонпарварлик, эзгулик ғояларига йўғрилган қарашлар 

мутафаккир ижодида марказий ўринни эгаллайди.     
Аллома инсон тафаккурининг сарчашмасини илм деб билади. У илм 

туфайлигина ақл ва дидни камол топтириш, ҳаёт зиддиятларига қарши 

кураша олиш, айни дамда олам сирларини билгувчи даражада етувчи зотга 

айланиш мумкинлигини эътироф этади.  

Шу билан бирга инсондаги улуғ фазилатлар, дилбар, нафосатли руҳий 

ҳиссий туйғуларнинг камоли ҳам илм ва унга амал қилиш асосида собит 

бўлишини қуйидагича баён этади: «Эй биродарлар! Одамларнинг ботири 

мушкулотдан қўрқмайди. Камолот ҳосил қилишдан бош тортган киши 

одамларнинг энг қўрқоғидир» 

Зеро, маърифатли киши жасур, ўлимдан ҳам қўрқмайдиган, фақат 

ҳақиқатни билиш учун ҳаракат қиладиган бўлади, дейди у фикрини давом 

эттириб. 

Билимсиз кишилар жоҳил бўлади, улар ҳақиқатни била олмайдилар, деб 

уларни етук бўлмаган кишилар қаторига қушади. Бундай кишилардан илмий 

фикрларни сир тутиш кераклигини таъкидлайди. 

Билим олишда болаларни мактабда ўқитиш зарурлигини қайд этар экан, 

таълимда қуйидаги томонларга риоя этиш зарурлигини таъкидлайди:  

Билим бериш жараёнида болани китобга ҳаддан ташқари банд қилиб 

қўймаслик;  

таълимда оддийдан мураккабга қараб бориш орқали билим бериш;  

топшириқ ва машқларни бажаришда  болаларнинг ёш хусусиятларини 

ҳисобга олиш; 

 таълим беришда  жамоа бўлиб мактабда ўқитишга эътибор бериш; 

билим беришда болаларнинг майли, қизиқиши ва қобилиятини ҳисобга 

олиш;  

ўқитишни жисмоний машқлар билан қўшиб олиб бориш.  

Бу талаблар ҳозирги давр таълим-тарбия жараёнида қўлланиладиган  

таълим тамойилларига ҳам мос келиши билан қимматлидир. 

Олим «Тадбири манзил» асарининг «Болани мактабда ўқитиш ва 

тарбиялаш» бўлимида таълим-тарбия  жараёнида ўқитувчи-устознинг 

бурчлари ҳақида алоҳида тўхталади.  

Ўқувчига билим бериш ўқитувчининг маъсулиятли бурчидир. Ибн Сино 

ўқитувчининг қандай бўлиши кераклиги ҳақида фикр юритар экан, қуйидаги 

йўл-йўриқларни беради: 

 Ўқувчилар билан ўзаро мулоқот ва  муомалада босиқ, жиддий бўлиш;  

 берилаётган билимларнинг ўқувчилар томонидан қай тарзда 

ўзлаштириб борилаётганлигига эътибор қаратиш; 

 таълим жараёнида  турли метод ва шакллардан фойдаланиш; 

 ўқувчининг хотираси, билимларни эгаллаш қобилияти, шахсий 

хусусиятларини билиши; 

 фанга қизиқтира олиши; 

 берилаётган билимларнинг энг муҳимини ажратиб бера олиши; 

 билимларни талабаларга тушунарли, унинг ёши, ақлий даражасига мос 

равишда бериши; 

 ҳар бир сўзнинг болалар ҳиссиётини уйғотиш даражасида бўлишига 

эришиши зарур, дейди олим 

Ибн Сино ўз илми, мероси билан ўрта аср Шарқининг илмий маданий 

қудратини бутун дунёга намоён қилди. Бутун инсоният маданиятининг 

ривожига улкан ҳисса қўшди. 

  Унинг таълимотидаги илмий-ирфоний, маънавий-ахлоқий, таълимий-

тарбиявий қарашлардан мустақил республикамиз келажагини барпо этувчи 

ҳар томонлама етук, баркамол шахсларни вояга етказиш ва шакллантириш 

жараёнида фойдаланиш муҳим аҳамият касб этади.    

